
INGURUMENEKO ZUZENDARI NAGUSIAREN EBAZPENA, ANOETAKO HIRI ANTOLAMENDURAKO PLAN OROKORRAK INGURUMENEAN IZAN DEZAKEEN ERAGINAREN EBALUAZIO BATERATURAKO ERREFERENTZIA IZANGO DEN DOKUMENTUA ADIERAZTEN DUENA
1. AURREKARIAK

Euskal Herriko Ingurugiroa Babesteko Otsailaren 27ko 3/1998 Lege Orokorraren 41. artikuluan aurreikusitakoaren arabera, eta uztailaren 22ko 183/2003 Dekretuaren 3. artikuluak, ingurumenaren gaineko eraginaren ebaluazio bateraturako prozedura arautzen duenak, xedatutakoari jarraiki, hiri antolamendurako plan orokorrei eta horien aldaketei, lurzoru urbanizaezinari dagokienean, derrigorrez ingurumenaren gaineko eraginaren baterako ebaluazioa egin beharko zaie.

Era berean, hiri antolamendurako plan orokorrak (HAPO) zenbait plan eta programak ingurumenaren gainean duten eraginaren ebaluazioari buruzko apirilaren 28ko 9/2006 Legearen aplikazio eremuaren barruan sartzen dira. Aipatu Legearen 9. artikuluak xedatzen du ingurumen iraunkortasunari buruzko txostenaren norainokoa, xehetasun-maila eta zehaztasun-gradua ingurumeneko organoak ezarriko dituela, ukitutako administrazio publikoak eta publiko interesduna identifikatu eta haiei galdetu eta gero, horretarako erreferentziako agiri bat emanez. Agiri horretan, gainera, kasu bakoitzean aplikatu beharreko ingurumen irizpide estrategikoak, ingurumen helburuen adierazleak eta iraunkortasun printzipioak adieraziko dira.

2008ko urriaren 21ean Ingurumen Zuzendaritza Nagusian Anoetako Udalaren idazki bat jaso zen. Bertan eskatzen zen ingurumenaren gaineko eraginari buruzko atariko txosten bat egiteko. Eskaerarekin batera, Udalak aurrerapenaren dokumentazioa ere bidali zuen, honako agiriak hain zuzen ere: “Informazioa eta diagnostikoa”, “Aurrerapena ”, “Ingurumenaren gaineko Eraginaren Baterako Ebaluazio Azterlana” eta “Planoa”.

Aurrerapen agiriaren xedea da, hiri antolamenduaren irizpide, alternatiba eta proposamenei dagokienez, jarduteko gidalerro nagusiak ezartzea, jendaurrean jartzeko. Ildo horretan, idazleen arabera, tentu handiz ibili da garapen iraunkorrerako proposamenak egiteko, eta bi norabidetan jardutea proposatu da: alde batetik, establezimendu berrietan erabilera eta baliabideen arrazionalizazioa, eta, beste alde batetik, egungo establezimenduetan hondatuta dauden elementuen erregularizazioa. Hori guztia eremu osoaren ingurumen eta paisaia balioak sustatzeari eta errespetatzeari bideratua, eta, aldi berean, bizitegi-gune eta jarduera ekonomiko berriak garatzeko beharrari erantzuna emateko asmoz, gune libre eta ekipamenduetarako establezimendu berriak ahaztu gabe.

Aurrerapen dokumentuan, landa-lur urbanizaezinaren barruan proposatzen den lurzoruaren kalifikazioan ondorengo kategoriak bereizten dira:

· Babes bereziko lurzorua: saiakera egin da landaredi naturaleko gune nagusienak bertan sartzeko. Era berean, Basagain eremua ere sartu da, dituen balio arkeologikoengatik, eta bertan parke tematiko bat sortzea proposatzen da.

· Ingurumen hobekuntzako lurzorua: kontuan hartu da Alkizarako errepidearen ondoko hondakin zabortegiaren eremua berreskuratzea.

· Baso eremua: malda handiko guneak edota jadanik kalifikazio horrekin ustiatu diren guneak biltzen ditu. Era berean, bertan sartuta daude erreken arroak dauden guneak edo landare korridoreak osatzen duten elementu naturalak.

· Nekazaritza-gunea: bere barruan daude nekazaritzako eta abeltzaintzako erabilera baldintzak edota berrikuntza baldintzak dituzten lur eremuak. Nekazaritza gaitasun handiko lurrak babestu egingo dira, eta nekazaritza ustiapenen galera izanez gero, ahal den neurrian, kokaleku alternatibo berriak bilatuko dira udalerriaren barruan.

· Lur azaleko urak babestea: udalerritik igarotzen diren ibai eta errekak osatzen dute eremu hau, baita EAEko ibaien eta erreken ertzak antolatzeko Lurraldearen Arloko Planak xedatutako babes eremuak ere.

· Eremu ahulak izendatzea, barruan dituzten akuiferoak kutsatzeko arriskua izateagatik: baldintza gainjarri moduan jasotzea.
Hiri-lurzoruen eta lurzoru urbanizagarrien kasuan, hainbat alternatiba eta proposamen eskaintzen dira. Idazleen arabera, horiek guztiak bateragarriak izan daitezke baina baita kontrajarriak ere, erabiltzen diren parametroen arabera edo lurzoru horien barruan handitzeko udal borondatearen arabera. Hori horrela, bizitegietarako lurzoruetan, ondorengo 6 alternatibak proposatzen dira, eta horiekin batera alternatiba horien aldeko eta kontrako puntuen balorazioa ere eskaintzen da: Lasarbe, Bordatxo, Zelai-Eder, Errotalde-Apeadero, Zelaieta eta Oria ibaiaren ibarreko lursailak, Billabonarekin muga egiten duen eremutik hurbil. Horretaz gain, izaera orokorreko proposamenak gaineratu dira hainbat alderdiren gainean, hala nola etxebizitzen gutxieneko tamaina edo etxebizitza bakoitzeko egingo den aparkaleku kopurua, eta, era berean, bizitegietarako eremuetan kontuan hartu beharreko iraunkortasun irizpideak ere azaltzen dira. Industria hazkundeei dagokienez, kokatzeko alternatiba bakarra aurkezten da, hain zuzen ere bizitegi erabilerarako egindako azkeneko proposamenarekin bat datorrena, eta kasu horretan ere iraunkortasunerako irizpideak eskaintzen dira.

Azkenik, paraleloki, jarduteko proposamenak ematen dira, zenbaitetan gainjartzen direnak, eta hobetzeko jarduketak suposatzen dutenak, batez ere eremu publikoetan, azken horien garapena administrazioen kontura egin beharko litzatekeelarik.

Anoetako Udalerriko Hiri Antolamendurako Plan Orokorraren behin betiko onarpenerako benetako eskumena Gipuzkoako Foru Aldundiari dagokionez, otsailaren 27ko 3/1998 Legearen 44. artikuluak xedatutakoarekin eta Garapen Iraunkorreko Departamentuaren egitura organiko eta funtzionalari buruzko maiatzaren 20ko 36/2008ko Foru Dekretuaren 11.2.1. c) artikuluarekin bat etortzeko, Ingurumen Zuzendaritza Nagusi honi dagokio plan eta programen ingurumenaren gaineko eraginaren baterako ebaluazioan kontuan hartu beharreko alderdiei buruzko ebazpenak ematea.

Eskaera jaso ondoren, Ingurumen Zuzendaritza Nagusiak eragindako administrazioak eta publiko interesdunak identifikatu eta horiei kontsulta egiteari ekin zion, apirilaren 28ko 9/2006 Legearen 9. artikuluan, zenbait plan eta programak ingurumenaren gainean duten eraginaren ebaluazioari buruzkoan, aurreikusitakoaren arabera.

Txosten hau da, hain zuzen ere, zenbait plan eta programak ingurumenaren gainean duten eraginaren ebaluazioari buruzko apirilaren 28ko 9/2006 Legearen 9. artikuluak aipatutako erreferentziako agiria, eta erantzuna ematen dio uztailaren 22ko 183/2003 Dekretuaren 6. artikuluak, ingurumenaren gaineko eraginaren baterako ebaluazio-prozedura arautzen duenak, aurreikusitako kontsulta tramiteari.

2. EGINDAKO KONTSULTAK

Apirilaren 28ko 9/2006 Legearen 9. artikuluak, zenbait plan eta programak ingurumenaren gainean duten eraginaren ebaluazioari buruzkoak, xedatutakoari jarraiki, ondorengo administrazio eta erakundeak identifikatu dira, eta kontsulta egin zaie:

· Gipuzkoako Foru Aldundiaren Mendietako eta Natura Inguruneko Zuzendaritza Nagusia
· GFAren Kultura Zuzendaritza Nagusia.

· GFAren Nekazaritza eta Landa Garapeneko Zuzendaritza Nagusia
· GFAren Lurraldearen Antolamendurako Zuzendaritza
· GFAren Bide Azpiegituretarako Departamentuaren Kudeaketa eta Plangintzarako Zuzendaritza Nagusia
· GFAren Obra Hidraulikoetarako Zuzendaritza

· IHOBE

· Eusko Jaurlaritzaren Kultura Ondarearen Zuzendaritza

· Uraren Euskal Agentzia

· Ingurumen Kalitaterako Zuzendaritza
· Eusko Jaurlaritzaren Biodibertsitaterako eta Ingurumen Partaidetzarako Zuzendaritza
· Eusko Jaurlaritzaren Ingurumenaren Plangintza, Ebaluazio eta Kontrolerako Zuzendaritza
· Eusko Jaurlaritzaren  Lurraldearen Antolamendurako Zuzendaritza

· Eusko Jaurlaritzaren Garraio Azpiegituretarako Zuzendaritza
· Eusko Jaurlaritzaren Larrialdiak artatzeko Zuzendaritza
· Eusko Jaurlaritzaren Osasun Saileko Gipuzkoako Lurralde-Zuzendaritza
· Eguzki talde ekologista

· Ekologistak Martxan Gipuzkoako talde ekologista

· Hernialdeko Udala

· Tolosako Udala
· Billabonako Udala
· Irurako Udala
· Alkizako Udala
· Asteasuko  Udala
· Tolosa Garatzen Garapenerako Agentzia

· Tolomendi Landa ingurunearen garapenerako Elkartea

· ENBA (Euskal Herriko Nekazarien Elkartasuna).
· EHNE (Euskal Nekazarien Batasuna).
· Gipuzkoako Ur-Partzuergoa 

Eusko Jaurlaritzaren Osasun Saileko Gipuzkoako Lurralde-Zuzendaritzaren eta Eusko Jaurlaritzaren Biodibertsitaterako eta Ingurumen Partaidetzarako Zuzendaritzaren erantzunak jaso dira. Erantzun horien kopiak txosten honekin batera doan eranskinean aurkeztu dira.

Osasun Saileko Gipuzkoako Lurralde-Zuzendaritzak ez du desadostasunik aurkitu.
Biodibertsitaterako eta Ingurumen Partaidetzarako Zuzendaritzak hainbat kontsiderazio egin ditu, Anoetako HAPOren erredakzioan kontuan hartu beharreko alderdiei dagokienez:

· Hainbat gai kontuan har daitezela, Habitaten Zuzentarauaren eta 16/94 Legearen arabera: landare korridorea osatzen duten elementuen gaineko argibidea ematea; egiaztatzea 6210 habitatean orkidea bikainak dauden ala ez; Alkizako haltzadia Babes Bereziko Eremu gisa kontuan hartzea; eta A3 eta A6 aukerek eta bidegorriak haltzadiari kalterik ez sortzea.

· EsECIAk intereseko faunaren gaineko balizko eraginak azter ditzala (txirritxo txikia, uhalde-enara).

· EAEko Korridore Ekologikoen sarean eta EAEko Paisaia Berezien eta Apartekoen Katalogoan , HAPOren Baldintza Gainjarri gisa kontuan hartzea.

· Justifika daitezela proposatutako garapenak, Europako Batzordeak, Lurzoruaren eta Hirigintzaren Legeak eta EAEko Ingurumen Programa Markoak iraunkortasunerako eta biodibertsitaterako emandako irizpideen arabera.
· Justifika dadila proposatutako lur okupazioa udalerriaren beharrak asetzeko behar den gutxienekoa dela.
Erreferentziako dokumentu hau eman ondoren bestelako erantzunik jasoko balitz, erantzun hori ahalik eta lasterren Anoetako Udalera bidaliko litzateke, Plan Orokorra erredaktatzeko eta ECIA azterketa egiteko garaian kontuan hartua izan dadin.

3. INGURUMEN IRIZPIDE ESTRATEGIKOAK

HAPOren aurrerapen dokumentuak planteatu dituen helburu eta antolamendu irizpideez gain, HAPOren determinazioak diseinatzeko garaian jarraian adieraziko diren printzipioak hartuko dira kontuan, 2002-2020 eperako Garapenerako Euskal Ingurumen Estrategian, 2007-2010 eperako Euskal Autonomia Erkidegoaren Ingurumen Programa Markoan, ekainaren 30eko 2/2006 Legean, Lurzoru eta Hirigintzari buruzkoan, eta hainbat garapen dokumentutan
 jasotako antolamendu iraunkorrerako irizpideei jarraiki:
· Bizitegi eta industria erabilerarako proposatutako alternatiben arteko behin betiko aukeraketa egiten denean lehenetsi egin beharko dira:

· Jadanik urbanizatuta dauden eremuak eraberritu eta lohiz betetzea hautatzen duten alternatibak, lurzoru ez urbanizatuetan garatzen direnen aurretik, nahiz eta azken horiek  hiri-bilbetik hurbil egon.

· Lurraren okupazio txikiena planteatzen duten alternatibak, eta kasu guztietan, okupazio hori soilik antzemandako beharrak asetzera  bideratua dagoena, bai udal mailan, bai goragoko planeamenduarengatik eskualde mailan sor litekeena (Tolosaldeako PTP).

· Osotasunean hartuta Anoetako udalerriko ingurumen balioei eragin txikiena sortzen dieten alternatibak, eta ingurumen balioak eta bertan bizi direnen bizi-kalitatea zaintzea bateragarriak egitea lortzen dutenak. Hori horrela, ondorengoak aukeratuko dira:
· Udalerriak dituen balio estrategikoko nekazaritzarako lurzoru eskasak babesten dituztenak, batez ere funtzionamenduan ari diren ustiategiei eragiten baldin badiete.
· Bizitegi eremuetan soinu mailak soinu erosotasunaren parametroen barruan mantentzea ahalbidetzen dutenak.

· Arrisku naturalak minimizatzen dituztenak: uholdeak, lur-jausiak eta abar.
· Zarataren aldagaia udalerriaren Antolamenduan sartzea. HAPOk lurralde osoaren soinu zonifikazioa egingo du, soinu eremuen arabera banatuta, zaratari buruzko azaroaren 17ko 37/2003 Legean eta Lege hori garatzeko urriaren 19an emandako 1367/2007 Errege Dekretuan xedatutakoari jarraiki. Horretarako, kontuan hartuko da aipatutako arau horiek ezartzen dutela udalerrian soinu zortasuna duten eremuak eta jatorri naturaleko soinu erreserbak daudela. Soinu kalitaterako helburuak kontuan hartu beharko dira eremu bakoitzak zein harrera gaitasun duen erabakitzeko garaian.
· Hiriguneen ingurumen kalitatea hobetzea, berdeguneak zainduta eta berriak sortzea sustatuta, eta ahal denean hiri nukleoetatik eta irisgarritasun oneko eremuetatik gertu kokatuta.

· Hirigune trinko eta anitzak lehenestea, dentsitate ertain-altukoak, eta hirigintza araudia ezartzea hiri inguruneetan erabilera nahasketa egokia eta konplexua ahalbidetzeko, eta bizitegi erabilerarekin nabarmen bateraezinak diren erabilerak industrialdeetara eramateko, era horretan mugikortasuna murriztea lagunduta.

· Egun dauden hiri-ehunen optimizazio funtzionala eta birmoldaketa bultzatzea, “etxebizitza hutsaren” okupazioa sustatzearen bitartez, eta eraikitako hirian eraberritzea, berrantolatzea edo berritzearen bitartez, baita gune marjinalak berreskuratzea ere, hori guztia lurzoruaren eta baliabideen erabilera optimizatzeko eta hiriaren memoria historikoa gordetzeko estrategia baten zati gisa.

· Zehaztea inguruneetan dauden hirigune konpaktuak, egungo hiri-bilbean oinarrituak, mugikortasun iraunkorra ahalbidetzeko, garraio publikoaren erabileraren bitartez, edota oinezko eta txirrindularientzako bideak eginez, eta azpiegitura berriak egiteko (errepideak) eta zerbitzuak eskaintzeko (horniketa, saneamendua, argindarra, gasa, telefonia, hondakinen bilketa eta abar) beharra minimizatuz.

· Eremu urbanizatuek baliabideen balantzean (ura, energia eta materialak), hondakinetan eta elementu kutsakorretan sortutako eragin negatiboa murriztea, eraikitzean eta urbanizatzean zein beraien geroko funtzionamenduan.

· Sustatzea hiriak habitat gisa duen oinarrizko funtzioa, eta, funtsezko eskubidea den neurrian, etxebizitza izateko eskubidea bermatzea, kokapen, kantitate, irisgarritasun, kalitate eta prezio baldintza egokietan.

· Lurzoru urbanizaezinaren antolamendu egokia ezartzea, Lurralde Antolamendurako Irizpideek eta Tolosaldeako PTPk xedatutako antolamendu kategoriak erabilita, landa eremua zaindu ahal izateko; horretaz gain, landa eremuaren garapen ekonomikoaren, ekosisteman duen zereginaren (lehengaiak hornitzea, ingurunea kontserbatzea,…) eta ingurumen eta paisaia kalitate baldintza egokien arteko oreka bilatuko da.
4. PLANAREN EREMUAN DAUDEN INGURUMEN INTERES BEREZIKO BALIABIDE ETA GUNEAK ETA BABESTEKO HELBURUAK
Ingurumen Zuzendaritza Nagusi honetan jasota dagoen informazio bibliografiko eta kartografikoa kontsultatu ondoren, eta beste administrazio batzuetatik jasotzeko erantzunak kontuan hartu ondoren, kontsideratzen da, aurrerapen dokumentuaren baterako ebaluazio azterlanaren inbentarioan sartutako ingurumen interes bereziko baliabide eta guneez gain, ondorengoak ere hartu beharko direla kontuan:

· 2000/60/CE Uraren gaineko Zuzentarau Markoari jarraiki babestu beharreko guneak. Anoetako udalerrian 2 gune izendatu dira gune babestu hiri erabilerarako bereganatzeko. HAPOk bereganatutako gune horien babes egokia aurreikusi eta bermatu egin beharko du.

· Mehatxatutako Espezieen Euskal Katalogoan sartutako faunarentzako intereseko guneak: Biodibertsitaterako eta Ingurumen Partaidetzarako Zuzendaritzari egindako kontsulten gainean jasotako erantzunaren arabera, Anoetan Interes Bereziko Eremu bat kokatzen da txirritxo txikiarentzat  (Charadrius dubius) eta puntu sentikorra  uhalde-enararentzat (Riparia riparia). HAPOk aurreikusi beharko du katalogatutako hegazti horientzat intereseko guneak, behar bezala babestuak, gordetzen direla.
5. ECIA AZTERKETAREN EDUKIA ETA NORAINOKOA

Ingurumen eraginaren baterako ebaluazio azterlanaren edukia aztertuta, eta bertan jasotakoa ingurumenaren gaineko eraginaren baterako ebaluazio-prozedura arautzen duen uztailaren 22ko 183/2003 Dekretuak xedatutakoarekin alderatuta, eta apirilaren 28ko 9/2006 Legeak, zenbait plan eta programak ingurumenaren gainean duten eraginaren ebaluazioari buruzkoak, bere I eranskinean ingurumen iraunkortasunari buruzko txostenetan jaso beharrekoaz xedatzen duenaren araberakoa dela kontuan hartuta, Anoetako HAPOren ingurumen eraginaren baterako ebaluazio azterlan hori osatu egin beharko da, ondorengo alderdiei dagokienez:

5.1.– Beste plan edo programekin duen elkarreraginaren analisia

Atal hau ondorengo alderdietan osatu beharko da:

· EAEko Ibaien eta Erreken Ertzak Antolatzeko Lurraldearen Arloko Plana. Plana berraztertu eta bere barruan sartuko dira Anoetako HAPOn eragina izan lezaketen Kantauri Isurialdeko Ibaien eta Erreken Ertzak Antolatzeko Lurraldearen Arloko Planaren lehenengo aldaketaren determinazio guztiak.

· Anoetako Tokiko Agenda 21eko Ekintza Plana: hiri planeamenduaren alorreko ekintza garrantzitsuenak zerrendatzeaz gain, igorritako dokumentazioan egin den bezalaxe, zehaztu egingo da nola gauzatuko den determinazio horien garapena HAPOren barruan egongo diren agiri guztietan.

· Igorritako Baterako Ebaluazio Azterlanean aztertu ez diren beste plan batzuk, eta 183/2003 Dekretuaren Eranskinaren 2. idatz-zatian xedatutakoaren arabera aztertu egin beharko direnak. Ingurumen eraginaren baterako ebaluazio azterlanean kontuan hartutako plan horietaz gain, azterlan horren idazleek aztertu egin beharko dute nola sartuko diren HAPOn ondorengo planetan ezarritako jarraibideak eta irizpideak: 
· Aldaketa Klimatikoaren kontrako Euskal Plana 2008-2012
· Euskal Herriko Landa Ingurunearen Garapen Iraunkorrerako Programa (2007-2013).  

· Euskal Baso Plana 1994-2030. 

· Anoetako udalerrian eragina duten komunikazio azpiegitura handietarako ekintza planak: HAPOren tramitazio prozesuan zehar Gipuzkoako Foru Aldundiak eta Sustapen Ministerioak N-1 errepidearen eta Madril - Hendaia trenbide ardatzaren zarataren mapa estrategikoei lotutako ekintza planak onartuko balituzte, hurrenez hurren, aztertu egingo litzateke horiek HAPOn sartzea.

· Gipuzkoako Uraren Erabilera Iraunkorrerako Jarraibideak.

5.2.– Planaren eraginpeko eremuaren analisia, diagnostikoa eta ingurumen balorazioa 

Igorritako ingurumen eraginaren baterako ebaluazio azterlanaren 3. idatz-zatia eta I eranskina aztertu ondoren, baita beste administrazio batzuek egin zaizkien aldez aurreko kontsulten inguruan bidalitako erantzunen edukia ere, aipatu azterlana osatu egin beharko da, ondorengo alderdiak kontuan hartuta:

· 6210 lehentasunezko interes komunitarioko habitata (zelai lehor semi-naturalak eta kare-substratuaren gaineko sastraka fazieak): Etxeberri zonaren iparraldeko eremua aztertuko da, Aneta eta Billabonaren arteko mugan, aurrerapen dokumentuaren Ingurumen Eraginaren Baterako Ebaluazio Azterlanean habitat mota hau duela jasoa baitago, egiaztatzeko edo baztertzeko bertan orkidea bikainak daudela. Analisi horren emaitzen arabera, erabakiko da “Babes Bereziko” kategorian sartu behar den ala ez.

· Fauna: faunari buruzko azterketa osatuko da, aldez aurreko kontsultei erantzunez Biodibertsitaterako eta Ingurumen Partaidetzarako Zuzendaritzak txirritxo txikiari eta uhalde-enarari buruz bidalitako azterketako datuen bidez. 

· Hiri erabilerarako kaptazioak:  gune babestuei buruzko datuak eguneratuko dira, Uraren Euskal agentziak duen informazioaren arabera.
· Nekazaritza ustiategi estrategikoak: ustiategi mota honen gaineko eragina baloratu ahal izateko eta, hortaz, aurrerapen dokumentuaren ingurumen eraginaren baterako ebaluazio azterlanean barneratutako neurri konpentsatzailea betetzeko, adierazi egingo da udalerrian dauden ustiategien artean zein diren izaera hori dutenak.

· Komunikaziorako azpiegitura handietatik eratorritako zarata: ingurumen eraginaren baterako ebaluazio azterlanaren zaratari buruzko idatz-zatian jasotako datuak berraztertuko dira, ondorengo mapa estrategikoetatik Anoetako udalerriarentzat lortutako emaitzak kontuan hartuta:
· Gipuzkoako Lurralde Historikoko errepide ardatz nagusienen zarataren inguruko mapa estrategikoa (362-C/2008 Foru Arauak onartua).

· Trenbide ardatz nagusienen zarataren inguruko mapa estrategikoa (1 Trenbide ardatza, Madril – Hendaia, Tolosa – Irun tartea, Adif -  Sustapen Ministerioarena).
· Korridore ekologikoak: EAEko Korridore Ekologikoen Sarean xedatutakoaz gain, Anoetako udalerria aztertuko da tokiko konektibitaterako interesekoak izan litezkeen korridoreak definitzeko, beste hainbat alderdiren artean, udalerriak EAE osorako diseinatutako sarean duen papera sendotu egingo bailukete.

· Era berean, identifikatu egingo dira hiri metabolismoaren faktore atxikiak eta, beraz, udalerriko biztanleriaren bizi-kalitatean eragina dutenak, hala nola uraren zikloa (eskaera berriei erantzuna emateko beharrezko ur-baliabideak dauden, hondakin-uren produkzioan hazkundea izan den eta horiek tratatzeko aurreikuspenak, eta abar), hondakinen produkzioa eta kudeaketa, mugikortasun ereduak eta abar.
· Udalerriak dituen azpiegiturak eta hornitzeko baliabideak egungo eskaerari eta aurreikusitako bilakaera demografikoaren ondorioz etorkizunean sortuko den eskaerari erantzuteko gaitasunik duten aztertuko da, baita udalerriarentzat planteatutako garapen berriei erantzuteko gaitasunik duten ere, era horretan bermatzeko baliabide hidrikoen gaineko eragin kuantitatibo negatiborik ez dela sortuko. Horri dagokionez, kontuan hartuko da ekainaren 30eko 2/2006 Lurzoru eta Hirigintzari buruzko Legea garatzen duen ekainaren 3ko 105/2008 Dekretuaren 31. artikuluak, larrialdiko neurriak arautzen dituenak, administrazio eskudunari eskatu beharreko txostenari buruz xedatutakoa, alegia planteatutako hirigintza garapen berrien ondorioz sortutako demandak asetzeko nahikoa baliabide hidrikoak dauden eta jabari publiko hidrikoa behar bezala babesten den adieraziko da. Txosten hori EsECIAn hartuko da kontuan. 
· 183/2003 Dekretuaren Eranskineko 3.6 idatz-zatiak xedatzen duenari jarraiki, ingurumen unitate homogeneoak definitzeko aukera izango da, eta horien ingurumen kalitatea baloratu egingo da, baita erabilera gaitasuna aztertu ere.
· Aldatu egingo dira, aurreko azterketak egitearen ondorioz beharrezkoa den neurrian, ingurumen diagnostikoaren emaitzak. Diagnosi hori ez da zentratuko eragitearen ondorioz landa eremuari edota eremu naturalari sortutako arazoetan soilik, baizik eta hiri eremuari eragin liezaioketenak ere hartuko dira kontuan.
5.3.-Teknikoki arrazoizkoak diren alternatiben ingurumen azterketa.  
Anoetako HAPOren Aurrerapen dokumentuak eta bere EsCIAk alternatiba batzuk planteatzen dituzte mota guztietako garapenei dagokienez: bizitegietarako (6 alternatiba) , industriarako (aukera 1), gune libre eta berdeguneetarako (aukera 1), ekipamenduetarako (garapen berrien arabera) eta mugikortasunerako eta garraioetarako (hainbat proposamen daude).

Aukeren azterketari dagokionez, HAPOren erredakzioan kontuan hartzen diren aukera guztiek sortzen dituzten eragin nagusienen analisi konparatiboa egingo da, txosten honen idatz-zati honetan eta hurrengoan zehaztutakoari jarraiki, baita EsCIAN jasotakoari jarraiki ere, inbentariatutako ingurunearen aldagaiei era esanguratsu eta diferentzialean eragiten baitiete.
Azkenik, analisia bukatzeko, hartzen diren neurriak justifikatu beharko dira (proposamenak aldez aurretik aztertutako kuantifikazio eta dimentsionamenduetara egokitzen diren, udalerriak dituen beharrei dagokienez, alegia, bizitegi, industria, dotazio, azpiegitura eta zerbitzu eta abarrei dagokienez). Kontuan hartu beharko da horiek ingurumen kalitate globalari dagokionez duten erlazio maila eta ajustea, baita lurraldea antolatu eta harrera gaitasunari dagokionez ere; era berean, hartuko diren neurriak txosten honen 3. idatz-zatian ezarritako iraunkortasunerako eta ingurumena babesteko helburu eta irizpide orokorrekin bat datozen justifikatuko da.
Anoetako HAPOren Aurrerapen dokumentuak emandako informazioari jarraiki, beharrezkotzat hartzen da ingurumen azterketak, gutxienez, ondorengo analisiak barneratzea:
Biztanleriaren hazkundea eta bizitegietarako garapenak:  HAPOren Aurrerapenaren dokumentazioaren arabera, Anoetak gaur egun 1.788 biztanle eta 722 etxebizitza ditu (horietatik 637 okupatuta daude eta 85 hutsik). Hutsik dauden 85 etxebizitzak deskontatu ondoren, aurreikusten da plana indarrean dagoen epean (8-10 urte) 367 etxebizitza berri beharko direla, eta, beraz, epe horretan 800 pertsonako hazkundea emango da biztanlerian. Ildo horretan, Aurrerapen dokumentuak 6 aukera kontenplatzen ditu bizitegi eremuak kokatzeko (A-1 Lasarbe, A-2 Bordatxo, A-3 Zelai-Eder, A-4 Errotalde Apeadero, A-5 Zelaieta eta  A-6 Elbarren).
Udalerriko bizitegi-garapenari eta biztanleriaren hazkundeari dagokienez, esan beharra dago, hasiera batean, planteatutakoa bezalako bizitegi-garapena, %57tik gora etxebizitza berrien kasuan, eta %45 eta %50 bitarte udalerriko biztanle kopuruari dagokionez, 10 urteko epe baterako, gehiegizkoa ematen duela, kontuan hartzen bada udalerriak duen urteko batez besteko hazkunde begetatiboa (%1).
Ildo horretatik, Anoetako HAPOk eta bere EsCIAk, bizitegi garapenerako gogoan hartutako aukerak baloratzeko garaian, kontuan hartu beharko dute aldez aurretik aurreikusitako bizitegi-garapenaren eta biztanleriaren garapenaren ondoriozko ingurumen inplikazioak, etxebizitzak eraikitzeagatik ingurune fisikoa aldatzearen ondorioz sortutako eragin zuzenei dagokienez (kokapen aukera guztiek ingurumen baldintzak dituzte) zein udalerriaren %50ean izandako hazkunde demografikoaren ondorioz sortutako zeharkako alderdiei dagokienez, horietako asko hiri metabolismoarekin zerikusia dutenak (ur eskaera, energia eskaera, hondakin urak sortzea, hondakinak sortzea, mugikortasuna sortzea eta abar).

Hori dela-eta, udalerrian eraiki behar diren etxebizitzen kopurua, tipologia eta kokapenaren inguruko behin betiko erabakia hartu baino lehen, hausnarketa prozesua egin beharko da, tamaina honetako hiri hazkundeak eta biztanleria hazkundeak izango dituzten ingurumen eta gizarte alorreko inplikazioen identifikazio eta balorazio prozesuaren emaitzak kontuan hartzeko, etxebizitza eskaera erreal eta haztatuaren diagnostiko bati jarraiki, eta horri buruz erreferentziako dokumentu honen 3. idatz-zatian zerrendatuta agertzen diren ingurumen irizpide eta helburuak kontuan izanda (Europa mailan –ETE, eta abar- erkidegoan –Garapen Iraunkorrerako Euskal Estrategia (2002-2020), Euskal Herriko PMAn, 2/2006 Lurzoru eta Hirigintzaren Legea, eta abar- eta toki mailan —Aurrerapen dokumentuaren eta Tokiko Agenda 21en irizpideak-).
Ildo horretan, eta irizpide eta helburu horiek betetzeko, aztertu egingo da, besteak beste, egungo hiri-bilbean eraberritu eta aldatu beharreko eremuak lehenestea (planteatutako A-4 eta A-5 eremuak) eta bizitegietarako lurzoru berria izatea bakar-bakarrik haztatu behar den benetako eskaerari erantzuteko beharrezkoa den egungo landa-lurzorua (planteatutako eremu batzuen zati bat baino ez erabiltzea, ez eremu osoak), horretarako eremu horiek dituzten ingurumen balio eta baldintzak kontuan hartuta.
Industria-garapenak: aurreko atalean bezala, hausnarketa prozesua jarriko da abian udalerriak jarduera ekonomikoetarako dituen lurzoruaren benetako beharrei buruz, eta diagnostikoa egingo da lurzoru mota horren benetako eskaera zein den jakiteko eta kokatzeko aukerak zein diren aztertzeko. Kontuan hartu beharko da litekeena dela gaur egun eskualdean (Tolosaldea) jarduera ekonomikoetarako  dagoen lurzoru  eskaintza  nahikoa izatea Anoetan toki mailan plantea litekeen eskaerari erantzuna emateko. Soilik lurzoru industrialaren eskualdeko eskaintza hori tokiko eskaerari erantzuna emateko nahikoa ez den kasuan, eta aurreko diagnostikoaren emaitzetatik abiatuta, aztertu egingo dira udalerrian lurzoru hori kokatzeko dauden aukera posibleak, demanda hori asetzeko, udalerriko eremu sentikorrenetan eraginik sortzea saihestuz, eta erreferentziako dokumentu honen 3. idatz-zatian jasotako ingurumen irizpideak kontuan hartuta.

Ekipamenduak, gune libreak eta mugikortasun eskaeraren kudeaketa: ekipamendu eta gune libreei dagokienez planteatzen diren aukerek hainbat alderdi hartu beharko dituzte kontuan, hala nola hurbiltasuna eta herritar guztiek erraz erabiltzekoak izatea, era horretan lehentasuna emanez oinez eta bizikletaz ibiltzeari eta garraio kolektiboak erabiltzeari.
5.4.– HAPOren jarduketen eraginen inguruko identifikazioa eta balorazioa
HAPOren tramitazioa aurrera doan neurrian, sakondu egin beharko da HAPOren aurrerapenaren baterako ebaluazio azterlanak biltzen duen eraginen azterketan.
Hala eta guztiz ere, identifikazioa eta balorazioa ez da mugatuko antolatu beharreko eremuetan eragingo den aldaketa fisikoaren ondorioz sortutako eragin zuzenak egitera, aurrerapenaren baterako ebaluazio azterlanean egiten den bezalaxe; aitzitik, ahal den neurrian, ondorengoak bezalako eraginak ere kontuan hartu beharko dira:
· Proposatutako antolamenduak sortutako zeharkako ingurumen eraginak (adibidez, etxebizitza berriak egin eta jarduerak sortzearen ondorioz hondakin uren kopurua hazi egingo da, edota mugikortasunean eta horrekin lotutako disfuntzioetan hazkundeak izango dira, eta abar).

· HAPOk arautu nahi dituen erabilera eta jardueren ondorioz sortutako eraginak (adibidez, usain txarrak direla-eta eragozpenak sortzea eremuan animaliak dituzten baserriak egoteagatik, HAPOk eremu jakin batean jarduera mota hori jartzea baimentzeagatik; erabilera nahasteari sustagarriak kentzea, lokaletan etxebizitzak egiteagatik, eta abar).
Ingurumen eraginak aurreikusi eta identifikatzeari begira, horiek 183/2003 Dekretuaren Eranskineko 5.2.2 idatz-zatian xedatutakoari jarraiki egituratzeko aukera izango da.

Identifikatutako eragin bakoitza duen magnitudearen eta intentsitatearen arabera ezaugarritu eta baloratu beharko da, ingurumen eraginaren ebaluazioaren gaineko irailaren 30eko 1131/1988 Errege Dekretuaren I Eranskinean adierazitako terminologiari jarraiki. Horretarako, aldez aurretik identifikatu egingo dira eragina egoki deskribatzen duten eragin adierazleak (adierazgarriak, garrantzitsuak, baztertzaileak, kuantifikagarriak eta erraz identifikatzekoak) baita eraginari dagokionez gutxieneko maila onargarriak ezartzen dituzten ingurumen kalitaterako helburu batzuk ere, indarrean dagoen legedia eta kasu bakoitzean organo eskudunek emandako jarraibideak erreferentziatzat hartuta.
5.5.–Babes-neurriak eta neurri zuzentzaile eta konpentsatzaileak jartzeko proposamena

Aurreko atalaren edukiari erantzuteko baterako ebaluazio azterlanak garatzen duen eraginen analisiaren arabera, jadanik proposatutako babes-neurri eta neurri zuzentzaile eta konpentsatzaileei gehitu egingo zaizkie udalerriaren antolamendu berriak eta kategorizazioak eta ezarriko diren erabilera irizpideek sor litzaketen eragin positiboak areagotzeko eta eragin negatiboak gutxiagotzera begira egoki irizten diren neurri guztiak. Neurri horiek udalerri osoan ezarriko dira, hau da, bai hiri-lurzoru eta lurzoru urbanizagarrian bai lurzoru urbanizaezinean.
Babes-neurri eta neurri zuzentzaile horien diseinu berriak, orokorrean zein jarduketa berrietarako, ingurumen eraginaren baterako ebaluazio azterlanak erabilitako helburu eta irizpideez gain, ondorengoak hartu beharko ditu bere gain:

Murriztea eragin esanguratsuenak gertatzeko aukera ematea (183/2003 Dekretuaren Eranskineko 6.3.1 Puntua)
 Neurriak hartuko dira ondorengoetarako:
· Arrisku naturalei aurrea hartzea (uholdeak, lur-jausiak eta abar).

· 1/2005 Legean, kutsatutako lurzoruen gainekoan, ezarritako irizpide eta prozedurak aplikatzea.
· Udal saneamendurako sarearekin lotzea ezinezkoa denean, araudian jasotzea arazteko sistema autonomoak ezartzeko betebeharra dagoela.
· Hiri-lurzoruan nahiz lurzoru ez hiritarrean argi kutsadura saihesteko neurriak ezartzea.
Baliabide natural estrategikoak kontserbatzera bideratutako babes-neurriak (183/2003 Dekretuaren Eranskineko 6.3.3 Puntua)

Besteak beste, ondorengoak hartuko dira kontuan:

· Espezie exotikoak hedatzea saihestea.

· Lur erreserbak sortzea, udal lurzoru ondarearen barruan interes bereziko lurrak sartuta (erosketa, lagapen edo desjabetze bidez), lurzoru urbanizaezina (SNU) zaindu eta babesteko eta intereseko nekazaritza ustiategien bideragarritasuna zaintzeko asmoz.
· Ordenantzak garatzea, lurzoru urbanizaezinean onar daitezkeen jarduerak kokatu eta garatzeko baldintzak ezartzeko.

· Egun udalerrian dauden intereseko habitatak eta landaredia kontserbatu eta hobetzea.

· Udalerrian konektibitate ekologikoa sustatzea, baita Korridore Ekologikoen Sarean duen funtzioa ere.

· Eskatzea, oro har, paisaian eragin nabarmena duten eta baimena lortzea espero den proiektu guztietan zaharberritze-programak inplementatzea, bidezko lizentzia eman aurretik.

·  Sustatzea hondatutako guneak zaharberritzea eta egokitzea (harrobiak, zabortegiak, hondakindegiak, eta abar)
Hiri ingurumena hobetzeko neurriak (183/2003 Dekretuaren Eranskineko 6.3.4 Puntua)

· Hiri hondakinak gaika biltzeko gune egokiak aurreikusiko dira, bai kalean bai eraikin berrien barruan.

· Eraikinen guneen barne antolamendua, maizen erabiliko diren guneetan, argitasun eta eguzkiaren aprobetxamendurako baldintzak optimizatzen duen banaketa baten arabera egingo da. Hala badagokio, barneko antolamendu horrek sor litzakeen zarata arazoak ere hartuko ditu kontuan, eta, era horretan, zarataren aurrean sentikorrenak diren espazioak (logelak, egongela eta abar) zarata sortzen duten fokuetatik ahalik eta urrutien kokatuko dira.
· Eraikuntza Kode Tekniko berriaren arabera, eguzki kaptadoreak eta akumulagailuak jarriko dira ur bero sanitarioa edota berogailua hornitzeko, eta ura aurrezteko sistemak inplementatzeko aukera aztertuko da.
· Kontuan hartzea lurraldearen zonifikazio akustikoa eremu akustikoetan, 1367/2007 Errege Dekretuari jarraiki, udalerriko guneetan onartutako eta debekatutako erabilera eta jarduerak finkatzeko.
Neurri konpentsatzaileak (183/2003 Dekretuaren Eranskineko 6.3.5 Puntua)

· Egun iragazgaitzak diren azalerak naturalizatzea, urbanizazio faseetan zehar sortuko diren azalera iragazgaitzak konpentsatzeko.

· Ibaien ibilguen hainbat zati naturalizatzea, errekak bideratzeko edo aldatzeko egin beharreko jarduketak konpentsatzeko.
· Berreskuratze-neurriak eremu hondatuetan, HAPOtik eratorritako jarduketen ondorioz intereseko habitatetan sortzen den eragina konpentsatzeko.
· Korridore biologikoak edo intereseko elementuen korridoreak sortu edo daudenak berreskuratzea, azpiegitura linealak egitearen ondorioz sortutako fragmentazioa konpentsatzeko.
Azkenik, 183/2003 Dekretuaren I. Eranskinak xedatutakoa betetzeko, babes-neurriak eta neurri zuzentzaileak jasotzen dituen idatz-zatian ondorengo atalak sartu beharko dira:
· Hala badagokio, baloratzea proposatutako neurriak aplikatzeko beharrezko koste ekonomikoa eta neurri horiek ezartzeko beharrezko denbora planifikazioa ezartzea.

· Irizpide eta jarraibide orokorrak maila beheragoko planak edo programak diseinatzeko, horien helburua baldin bada ebaluazioaren xede den plan edo programaren barruko proposamenak bilatu eta zehaztea.
· Ingurumen eraginaren baterako ebaluazioetan edo ebaluazio indibidualizatuetan sartu beharreko irizpideak. 

5.6.– Planaren ondorioak eta ingurumen helburuen betetze-maila ikuskatzeko programa

HAPO eta bere EsECIA azterketa garatzen diren neurrian, ikuskatzeko programaren diseinuan sakontzen joango da, 183/2003 Dekretuaren  Eranskineko 7. idatz-zatian xedatutako irizpideei jarraiki. Hori horrela, 
· Babes-neurriak eta neurri zuzentzaile eta konpentsatzaileak ikuskatzeko adierazleak definituko dira, dagoeneko sartuta daudenak nahiz aurreko atalean erabakitakoa betetzeko diseinatuko direnak ikuskatzeko. Adierazle horiek definitzeko, egun dauden adierazleak erabiltzeko aukera izango da, hala nola: Tokiko Agenda 21en ezarritakoak, Hirigintza Planeamendua eta  Iraunkortasun Irizpideak. 2005 izeneko agirian proposatutakoak, Ingurumen Programa Markoaren aginte-taulan, 2007-2010,  definitutakoak, eta abar.
· Parametro kuantifikagarrietarako muga edo erreferentzia mailak ezarriko dira.
· Ikuskatzeko programen diseinuan aztertu egingo da, partzialki bada ere, horien exekuzioa egun dauden bestelako ikuskatze-mekanismoekin koordinatzeko aukera dagoen, Tokiko Agenda 21, esate baterako.
Ezarriko diren kontrol berriak ez dira soilik obretan egingo, ezta hiri-lurzoru edota lurzoru urbanizagarrian soilik burutuko ere; horretaz gain, ikuskatu egingo dira Udalak berak markatutako antolamendu eta iraunkortasun helburu eta irizpideen betetze-maila, eta helburu eta irizpide horiek udalerrian bereziki baliotsuak diren ingurumen baliabideak egoki  kontserbatzea ahalbidetzen duten, Zuzendaritza honek ezarriko lituzkeenak, esate baterako.
5.7.- Aukera eta neurrien bideragarritasun ekonomikoari buruzko txostena
Zenbait plan eta programak ingurumenaren gainean duten eraginaren ebaluazioari buruzko apirilaren 28ko 9/2006 Legearen I eranskina betetzeko, txosten bat emango da Plan Orokorra aplikatzearen ondorioz sor litezkeen eragin negatiboei aurrea hartu, edota horiek gutxitu edo arintzera bideratutako neurrien eta aukeren bideragarritasun ekonomikoaren gainean.
5.8.- Dokumentazio grafikoa

Ingurumen eraginaren baterako ebaluazio azterlanarekin batera doan dokumentazio grafikoa HAPOren tramitazioan zehar gertatzen diren aldaketei egokitzeaz gain, ondorengo dokumentu grafikoak erantsi beharko dira:

· Lurraldearen ingurumen analisia, kapa  tematiko eta kartografiko desberdinetan, eraginpeko lurralde osoan dauden ingurumen unitate homogeneo nagusienen laburpena eginez.
· Kartografia, lurraldean koka daitezkeen babes-neurriak eta neurri zuzentzaile eta konpentsatzaileak jasota.

· Kartografia, ikuskatuko diren eremu edo baliabideak adierazita.
6. INFORMAZIORAKO ETA KONTSULTARAKO MODALITATEAK

Zenbait plan eta programak ingurumenaren gainean duten eraginaren ebaluazioari buruzko apirilaren 28ko 9/2006 Legearen 9 eta 10. artikuluak betetzeko, informazio eta kontsulta modalitateei dagokienez, Anoetako Udalak ondorengo jarduketak burutuko ditu:
a) Kontsulta egingo die eragindako administrazio publikoei eta publiko interesdunari Planaren lehenengo dokumentuaren eta horren Ingurumen Eraginaren Baterako Ebaluazio Azterlanaren bidez.

b) Planaren lehenengo dokumentuaren eta horren Ingurumen Eraginaren Baterako Ebaluazio Azterlanaren jendaurreko informazioa emango du. Horretarako iragarki bat jarriko du Euskal Herriko Agintaritzaren Aldizkarian eta gutxienez 45 egun izango dira plana aztertu eta oharrak formulatzeko.
Aurrekoaren ondorioetarako, kontsideratuko da eragindako administrazio publikoak eta publiko interesduna direla erreferentziako dokumentu hau erredaktatzeko garaian Ingurumen Zuzendaritza Nagusi honek kontsultatutako administrazio eta entitateak (dokumentu honen 2. idatz-zatian), baita Udalak identifikatzen dituen tokiko erakundeak ere (bizilagun elkarteak, herritarren foroak edo bestelako entitateak).
7. INGURUMEN ERAGINAREN ATARIKO TXOSTENAREN ESKAERA

Uztailaren 22ko 183/2003 Dekretuaren 17. artikuluak, ingurumenaren gaineko eraginaren baterako ebaluazio-prozedura arautzen duenak, xedatutakoa betetzeko, HAPOri hasierako onarpena eman baino lehen, Anoetako Udalak Ingurumen Zuzendaritza Nagusi honi berriro eskatuko dio Ingurumen Eraginaren Atariko Txostena eman dezan. Eskaera horrekin batera HAPOren hasierako onarpenerako agiria eta bidezko ingurumen eraginaren baterako ebaluazio azterlana aurkeztuko dira. Azken agiri horren edukia erreferentziako dokumentu honen 3. idatz-zatian zehaztutako determinazioekin osatu beharko da.

Donostia-San Sebastián, 2009ko
INGURUMENEKO ZUZENDARI NAGUSIA,

    Stua.: JAVIER ZARRAONANDIA ZULOAGA

� Hiri Planeamenduari aplika dakizkiokeen iraunkortasun irizpideak. 2003, eta Hiri Planeamendua Iraunkortasun Irizpideekin Erredaktatzeko Eskuliburua. 2005. Eusko Jaurlaritzaren  Lurraldearen eta Antolamendurako eta Ingurumen Zuzendaritza.

